
Far endament Solferino ed agir
Burkhalter evochescha il spiert da Henry Dunant

DA GUIU SOBIELA-CAANITZ

■ La saira dals 24 d’avust 1944, en il
vitg sper Paris nua che bab e mamma
devan scola, ha l’autur da questas lin-
gias fatg ina scuverta insolita. Sin via
avant porta steva tut pacific in tanc so-
litari da l’armada americana. La mede-
ma saira han quels da la «France libre» li-
berà la chapitala, ed il schurnalist Albert
Camus (1913–1960) ha scrit in da ses pli
bels editorials en «Combat», gasetta da la
resistenza franzosa; tredesch onns pli
tard ha’l survegnì il Premi Nobel da lit-
teratura. Tut quai era il fretg d’ina cam-
pagnamilitara da var diesch emnas suen-
ter la sbartgada dals 6 da zercladur 1944
sin las splagias da Normandia. La vart
sumbrivauna da quellas paginas istoricas
pon ins vesair en ils vasts sunterismilitars
da la regiun. Quants giuvens americans,
britannics, canadais, franzos e tudestgs
èn morts en quellas battaglias? Quants
han patì feridas snuaivlas ed han stuì
purtar per vita duranta las blessuras ed ils
fastizs fisics e psichics da la guerra?

Da Solferino a Genevra
Ils 24 da zercladur 2013 ha cuss. fed. Di-
dier Burkhalter, en numda la Svizra neu-
trala, fatg endament in conflict armà oz
tuttafatg emblidà: La guerra da Lumbar-
dia tranter l’Austria ed il Piemunt limi-
trof cun la Frantscha alliada (1859). Du-
rant lezza guerra ha il filantrop genevrin
Henry Dunant (1828–1910) «scuvert
cun snuizi las consequenzas da la batta-
glia da Solferino (…). Turnà a Genevra,
ha’l scrit ‘Souvenir de Solferino’ (1862)
ed appellà a crear societads d’agid als
blessads en ils pajais europeics ed a pro-
teger il persunal sanitari ‘en virtid d’in
princip internaziunal inviolabel francà
d’ina convenziun’.»* Dunant ha fundà
1863 il Comité internaziunal da la
Crusch cotschna (Cicc), ed il cussegl fe-
deral ha invidà ad ina conferenza diplo-
matica a Genevra che ha suttascrit l’em-
prima convenziun ‘per meglierar la sort
dals militars blessads en las armadas du-
rant campagnas’ (1864). L’allocuziun da
cuss. fed. Burkhalter, lezza giada vicepre-
sident da la confederaziun, para oz anc
pli actuala, en fatscha a la guerra civila si-
riana che furiescha pli che mai ed al ter-
rorissem en Nigeria, Ucraina, Irac euv.

Tant pli ch’ina gronda part dal mund fa
endament il conflict ch’è s’annunzià il
1912 cun las guerras dal Balcan ed ha
pertutgà da 1914 enfin a 1918 las pus-
sanzas da lezza giada e lur imperis colo-
nials. I vala la paina da leger puspè e me-
ditar ils pleds da l’um che presidiescha
ussa la confederaziun. I suonda ina resu-
maziun basada sin il text franzos publitgà
il 2013 dal Departament federal d’affars
exteriurs.

La Svizra sustegna la
Crusch cotschna internaziunala

L’oratur ha l’emprim fatg endament:
«Solferino munta ussa la violenza absur-

da da la guerra, cura che lezza è vegnida
ina maschina che mazza e smatga umans
e lur dignitad. Solferino è la battaglia
che lascha enavos mo sbragim, larmas e
perdents (…) – betgmo ina battaglia dal
19avel tschientaner: Solferino munta
oz! La guerra oz en Siria sa prolunga,
sfundra, sa pegiurescha. Ella ha fatg
tschientmillis unfrendas – mazzadas, fe-
ridas, mutiladas. L’ONU manegia che
passa 93 000 sajan morts ; passa 6000
eran uffants, las pliras unfrendas eran ci-
vilistas. Tiers vegnan milliuns umans
stgatschads u che basegnan agid umani-
tar. La guerra oz na schanegia nagin – ni
militars ni civilists, ni femnas ni umens,

ni creschids ni uffants (…). Ella è veg-
nida multifara – sin lieus publics, vias,
martgads, (…) perfin en scolas che
duessan esser refugis d’innocenza e fun-
daments dal futur e che vegnan champs
da battaglia. Schizunt ospitals vegnan
nodas per franctiradurs.» Tge fan la
Svizra ed il Cicc? «Domadus defendan
ils medems princips: Nus lain proteger
las unfrendas dals conflicts armads e far
tut il pussaivel per rinforzar il respect per
il dretg internaziunal umanitar (…).
L’impurtant è la lavur dal Cicc oz e da-
maun, ils progress da la protecziun ch’el
presta per las unfrendas da la guerra
(…). Nossa Constituziun federala stipu-
lescha l’incumbensa da surlevgiar las
suffrientschas da la populaziun en cas da
basegn. La regenza conceda perquai in
spazi impurtant a l’agid umanitar en sia
politica exteriura (…). Il 2012 ha il par-
lament federal vuschà in augment rele-
vant dals credits destinads per l’agid
umanitar e la cooperaziun internaziuna-
la (…). La Svizra sustegna pia las activi-
tads multifaras dal Cicc: Lez protegia ils
civilists en ils conflicts armads, gida las
unfrendas, dialoghescha cun las forzas
armadas e las gruppas armadas indepe-
dentas, rinforza il dretg internaziunal
umanitar (…). La Svizra è persvasa che
l’agid umanitar duaja cuntanscher tut
las unfrendas da las guerras, senza re-
sguardar lieu da naschientscha, gruppa
etnica u status social.»

Agid umanitar multifar
Sin quai ha Burkhalter punctuà ils quat-
ter secturs dal sustegn umanitar prestà da
la Svizra: «L’emprim è quel da la preven-
ziun. Nus empruvain d’impedir l’explo-
siun da crisas umanitaras, e, cur ch’i èn
gia ruttas or, da mitigiar il pli pussaivel
lur consequenzas (…). Il segund sectur è
quel da l’agid d’urgenza (…), per exem-
pel camiuns che transportan victualias,
tendas nua che persunal da tgira ha quità
da las unfrendas, vasts champs nua che
millis fugitivs van a star, sperond da chat-
tar in’apparientscha da l’umanitad ch’i
han pers. L’agid d’urgenza munta in’in-
tervenziun sperta e precisa che respundia
als basegns fundamentals da las unfren-
das (…). Il terz sectur è quel da la recon-
strucziun. Ina crisa umanitara bulla per
vita duranta, destruind ils siemis, sbla-

tgond las vistas, partend las famiglias,
stgarpond las infrastructuras, destruind
l’ambient e masdigliond las instituziuns.
Ils survivents han il grev pensum da ba-
jegiar ina vita nova cun il pauc che resta.
La bregia umanitara da la Svizra sto pia
ir vinavant anc ditg (…). Ella sto regur-
dar la cuminanza internaziunala a con-
flicts emblidads (…) e lavurar per un-
frendas ‘en la sumbriva’ (…) sco en la Re-
publica democratica dal Congo e la Re-
publica centralafricana.» Oz stuess ins
anc menziunar il Sudàn dal sid.

In um che ha spustà muntognas
L’oratur ha anc punctuà duas sfidas dals
davos onns areguard l’agid umanitar:
«Dapi var diesch onns crescha il dumber
da las attatgas da tutta sort, anc dacurt
encunter il Cicc en Afganistan ed utrò.
Tals assagls impedeschan da cuntanscher
las unfrendas e rendan la lavur savens
ordvart greva e limitada. In cas trist e ti-
pic è quel da la Siria. Perquai ha la Svizra
supplitgà la regenza da Damascus da lu-
bir operaziuns umanitaras sur ils cunfins,
coordinadas da l’ONU e dal Cicc d’ac-
cord cun ils pajais limitrofs. Ina segunda
sfida pertutga il respect dal dretg inter-
naziunal umanitar (…). Lez munta in
rom giuridic adattà per la tenuta da las
parts en in conflict armà (…). Ma il re-
spect da lezzas normas na tanscha fitg
savens betg (…). Pertge? Ils stadis èn ve-
gnids adaquella da concluder ch’i man-
chia ina structura instituziunala efficazia.
Las convenziuns da Genevra ed ils pro-
tocols cumplementars davart la protec-
ziun da las persunas na dattan betg als
stadis la pussaivladad da s’entupar regu-
larmain (…). La Svizra ed il Cicc vulan
perquai planisar talas pussaivladads
(…).Quai è noss duair, e quai è cumplit-
gà. Nus na lain betg renunziar, perquai
che Dunant n’ha betg renunzià. Solferi-
no na simbolisescha betg mo l’inumani-
tad da la guerra, mabain era l’acziun d’in
um che è sa revoltà en fatscha a la schuld-
ada blessada, (…) che ha spustà munto-
gnas e meglierà la sort da la carstgauna-
dad (…). Era nus duain far endament
Solferino ed agir.»

* Jean de Senarclens en: Mario Jorio (ed.),
Dizionario storico della Svizzera, tom 4. Lucarn
(Armando Dadò, ISBN 88-8281-168-9) 2005,
p. 273, chavazzin «Dunant (GE)».

Henry Dunant (1828–1910).

■ POPULAZIUN MUNDIALA

Creschida en 80 onns
per passa 5 milliardas

(anr) Il dumber dals carstgauns sin il
mund vegn publitgà da las Naziuns Uni-
das. Las indicaziuns sa basan sin stima-
ziuns seriusas. La populaziun mundiala
crescha permanentamain. Mo ch’i dat
differenzas da creschament en diversas
regiuns globalas. Era saja i da resguardar
las consequenzas dad epidemias e cata-
strofas natiralas.

Las Naziuns Unidas partan dal fatg
ch’i deva dal temp che Cristus è naschì
radund 300 milliuns carstgauns sin il
mund da lura. Enturn 1500 era i 500
milliuns. L’onn 1804 – cu Napoleon è
vegnì encurunà imperatur – han ins sur-
muntà la limita d’ina milliarda. Dapi
alur è la populaziun mundiala creschida
fitg spert.

Gia l’onn 1927 èn vegnidas registra-
das 2 milliardas carstgauns, 1987 eri 5
milliardas e 1999 passa 6 milliardas. Ils
31 d’october 2011 ha il dumber da la po-
pulaziun mundiala surpassà las 7 mil-
liardas.

La populaziun mundiala crescha ad
onn per ca. 80milliuns.Quai correspun-
da a l’entira populaziun da la Germania.
Sch’i na dat betgmidadas climaticas con-
siderablas u tar la populaziun quintan ins
per l’onn 2050probabel cunnamain che
9,5 milliardas carstgauns sin terra.

■ SPAGNA

Felipe VI – proclamaus retg dalla Spagna
(anr/gc) Gievgia vargada, la fiasta da
Sontgilcrest, ei Felipe VI vegnius pro-
clamaus en ina sempla ceremonia
niev retg dalla Spagna. Quei ei succe-
diu ella sala plenara dil parlament de-
mocratic spagnol cun datier da 600 de-
putai. Enstagl d’ina encorunaziun ha il
niev suveran engirau silla constituziun
laicista da 1978 – senza invocar Diu.
(Persuenter vegn il niev pèr roial dalla
Spagna ad ir en paucs dis sin siu emprem
viadi egl exteriur a visitar il papa a Roma
– ed a saver plidar leu spagnol). Ilmedem
mument sco siu consort retg ei sia dunna
Letizia daventada regina. Ella ei l’empre-
ma regina spagnola da derivonza bur-
gheisa e lu aunc divorziada. La feglia ve-
glia, Leonor, ei ussa la pli giuvna
princessa hereditara (infantina).

Duront quella proclamaziun secattan
las insignias roialas – cruna e scepter –
sco simbols avon il niev monarc sin in
plumatsch da vali. Quellas vegnan den-
ton buca surdadas al niev retg. Igl ei per-
quei buca correct da plidar dad ina en-
corunaziun. Quella encorunaziun ei ef-
fectivamein mo ina proclamaziun.

En siu plaid ha retg Felipe VI emper-
mess ina nova monarchia per il niev
temps. El seigi promts per il dialog e crei-

gi vid l’unitad dalla Spagna. La cruna sei-
gi in simbol persuenter.Tuts deputai, de-
no ils regents dallaCatalugna e dalla tiara
basca, han applaudiu.

Bia auter tier Felipe VI 2014
che tier Juan Carlos 1975

Il bab dil niev retg, ex-retg Juan Carlos,
era vegnius proclamaus retg ils 22 da no-

vember 1975, dus dis suenter la mort dil
dictatur Francisco Franco. Sia dunna,
Sofia, era daventada regina e siu fegl Fe-
lipe prenci hereditari (infant) che veva lu
7 onns. A lezza proclamaziun vevan aunc
numerus caus da stadi e monarcs assistiu
sco perdetgas. Alla proclamaziun da Fe-
lipe VI sco suveran han neginas da quel-
las celebritads priu part. Ei vessi gnanc
giu plaz per els el parlament.

Ins ha sapientivamein vuliu ina cere-
monia sempla – era en vesta als gronds pro-
blems dalla Spagna (aulta disoccupaziun),
malcuntentientscha cun il retg seretratg ed
era pervia dallas aspiraziuns da certs cer-
chels da dismetter lamonarchia e dallas re-
giuns el nord dalla tiara (Catalans e Bascs)
che lessen sedistaccar dil stadi central.

Negina encorunaziun en Spagna
dapi biars tschentaners

Juan Carlos era vegnius proclamaus retg
suenter la messa ella baselgia s. Jeronimo
el Real aMadrid. El veva giumess giu siu
engirament era sin Diu, ils sogns evan-
gelis e sin la constituziun franquista.

En Spagna dat ei dapi il 14. tschentaner
negina encorunaziun dil retg. Quella ei
vegnida remplazzada d’ina ceremonia da
saramentaziun e d’in omagi dil parlament.

Las insignias roialas – cruna e scepter – secattan tier la proclamaziun da retg Felipe VI
sin in plumatsch da vali el parlament. MAD

